
“ZAMONAVIY TA’LIMDA ISLOHOTLAR VA 
TEXNIK TAFAKKUR” 

ilmiy jurnali 
Mazkur ilmiy to‘plamda “Zamonaviy ta’limda islohotlar va texnik tafakkur” ilmiy jurnaliga 

taqdim etilgan ilmiy maqolalar, tezislar hamda ilmiy-tadqiqot natijalari o‘rin olgan. Jurnal 
zamonaviy ta’lim tizimini rivojlantirish, ta’lim jarayoniga innovatsion pedagogik va axborot 
texnologiyalarini joriy etish, ta’lim mazmuni va metodlarini takomillashtirish, shuningdek, 
pedagogika, texnika va muhandislik yo‘nalishlarining o‘zaro integratsiyasini rivojlantirishga 
qaratilgan ilmiy izlanishlarni yoritishga ixtisoslashgan. 

Nashrda ta’lim va tarbiya jarayonining nazariy hamda amaliy masalalari, zamonaviy 
pedagogik texnologiyalar, raqamli va innovatsion ta’lim, muhandislik va texnik ta’limni 
rivojlantirish, fanlararo integratsiya, texnik tafakkurni shakllantirish, ta’lim jarayonini 
loyihalashtirish va takomillashtirish, shuningdek, mazkur sohalardagi dolzarb ilmiy-metodik 
muammolarning yechimlariga bag‘ishlangan tadqiqotlar o‘rin oladi. 

MUALLIFLAR E’TIBORIGA: 
To‘plamga kiritilgan ilmiy maqola va tezislarda keltirilgan statistik ma’lumotlar, ilmiy 

faktlar, raqamli ko‘rsatkichlar, natijalar, iqtiboslar, bibliografik ma’lumotlar hamda boshqa 
axborotlarning haqqoniyligi va ishonchliligi uchun mualliflar shaxsan mas’ul hisoblanadi. 

Maqolalarda foydalanilgan manbalarga havolalarning to‘g‘ri rasmiylashtirilishi, 
iqtiboslarning mazmunan va bibliografik jihatdan aniqligi, shuningdek, mualliflik huquqi 
talablariga rioya etilishi mualliflarning zimmasidadir. 

Tahririyat tomonidan taqdim etilgan materiallarning ilmiy-uslubiy va texnik talablarga 
muvofiqligi ko‘rib chiqiladi. Biroq maqolalarda bayon etilgan ilmiy qarashlar, xulosalar va 
tavsiyalar uchun mas’uliyat bevosita mualliflarga tegishlidir. 

chop etilgan va e’lon qilingan material va reklamalardagi dalillarning aniqligiga 

RAQAMLI PLATFORMALARDA XIZMAT 
KO‘RSATISH SHARTNOMALARI BO‘YICHA 
JAVOBGARLIKNI TAQSIMLASHNING 
FUQAROLIK-HUQUQIY MUAMMOLARI 
Shukurоvа Оzоdа Оdil qizi 1 
1 Yurisprudensiya mutaxassisligi bo‘yicha magistr 

 

Аnnоtаtsiyа. Mazkur maqolada raqamli platformalarda xizmat ko‘rsatish shartnomalari 
bo‘yicha javobgarlikni taqsimlashning fuqarolik-huquqiy muammolari tahlil qilinadi. Raqamli 
platformalarning xizmat ko‘rsatish jarayonidagi huquqiy maqomi, ularning vositachi yoki 
shartnoma tarafi sifatidagi o‘rni hamda xizmat ko‘rsatuvchi va iste’molchi o‘rtasidagi 
munosabatlarda javobgarlikni belgilash masalalari o‘rganiladi. Maqolada platformaning xizmat 
narxini belgilashi, to‘lovlarni boshqarishi, xizmat ko‘rsatuvchi faoliyatini nazorat qilishi, xizmat 
shartlarini shakllantirishi va iste’molchida asosli tasavvur uyg‘otishi kabi mezonlarning 
javobgarlikni aniqlashdagi ahamiyati tahlil etiladi. Xorijiy huquqiy doktrina va Yevropa 
tajribasi O‘zbekiston qonunchiligi bilan qiyosiy tahlil qilinib, raqamli platformalar 
javobgarligini ularning real ishtiroki va nazorat darajasiga mutanosib ravishda belgilash 
bo‘yicha takliflar ilgari suriladi. 

Kalit so‘zlar: raqamli platforma, xizmat ko‘rsatish shartnomasi, fuqarolik-huquqiy javobgarlik, 
javobgarlikni taqsimlash, platforma operatori, vositachi, shartnoma tarafi, xizmat ko‘rsatuvchi, 
iste’molchi, raqamli xizmatlar, platformaning nazorati, elektron tijorat. 
 
Аннотация. В статье анализируются гражданско-правовые проблемы распределения 
ответственности по договорам оказания услуг на цифровых платформах. Исследуется 
правовой статус цифровых платформ в процессе оказания услуг, их роль в качестве 
посредников или сторон договора, а также вопросы распределения ответственности 
между платформой, исполнителем услуг и потребителем. Особое внимание уделяется 
таким критериям, как контроль платформы над ценой, платежами, условиями оказания 
услуг и деятельностью исполнителей, а также формирование у потребителя 
обоснованного представления о роли платформы. На основе сравнительного анализа 
зарубежной правовой доктрины, европейского опыта и законодательства Узбекистана 
предлагается определять ответственность цифровой платформы пропорционально 
степени её фактического участия и контроля над процессом оказания услуг. 
Ключевые слова: цифровая платформа, договор оказания услуг, гражданско-правовая 
ответственность, распределение ответственности, оператор платформы, посредник, 
сторона договора, исполнитель услуг, потребитель, цифровые услуги, контроль 
платформы, электронная коммерция. 
 
Annotation. This article examines the civil-law problems of allocating liability under service 
contracts concluded through digital platforms. It analyzes the legal status of digital platforms in 
the provision of services, their role as intermediaries or contracting parties, and the allocation of 
liability between platforms, service providers, and consumers. Particular attention is paid to such 
criteria as the platform’s control over pricing, payment processing, service conditions, service 
providers, and the reasonable perception of consumers. Foreign legal doctrine and European 
experience are comparatively analyzed with the legislation of Uzbekistan. Based on this 
analysis, the article proposes an approach under which the liability of digital platforms should 
be determined proportionally to their actual involvement and degree of control over the service 
provision process. 

 

Keywords: digital platform, service contract, civil liability, allocation of liability, platform 
operator, intermediary, contracting party, service provider, consumer, digital services, platform 
control, e-commerce. 

 

Kirish 

Raqamli texnologiyalarning rivojlanishi natijasida xizmat ko‘rsatish bilan bog‘liq 

shartnomaviy munosabatlarning shakli ham o‘zgarib bormoqda. Xizmat ko‘rsatuvchi va 

mijozning bevosita shartnoma tuzishi o‘rniga, ularning o‘rtasida raqamli platforma ishtirok 

etadigan munosabatlar tobora kengaymoqda. Bunday platformalar nafaqat tomonlarni bir-biri 

bilan bog‘laydi, balki ayrim hollarda xizmatning narxini belgilash, to‘lovlarni amalga oshirish, 

xizmat ko‘rsatuvchilar faoliyatini nazorat qilish va nizolarni hal qilish kabi funksiyalarni ham 

bajaradi. Shu sababli xizmat sifati buzilgan yoki iste’molchiga zarar yetkazilgan holatda 

javobgarlikni aynan qaysi subyekt zimmasiga yuklash kerakligi dolzarb masalaga aylanmoqda. 

Xorijiy huquqiy adabiyotlarda ham ushbu masala so‘nggi yillarda alohida tadqiq 

etilmoqda. Irina Domurath raqamli platformalarning shartnomaviy maqomini tahlil qilib, 

platforma o‘zini vositachi deb ko‘rsatgan bo‘lsa ham, uning amaldagi faoliyati xizmat ko‘rsatish 

jarayoniga sezilarli ta’sir ko‘rsatsa, platformani shartnoma tarafi sifatida baholash mumkinligini 

ko‘rsatadi. Muallif ayniqsa platformaning xizmat ko‘rsatishga nisbatan “hal qiluvchi ta’siri yoki 

nazorati”ni muhim mezon sifatida ko‘rsatadi.13 

Joana Campos Carvalho esa onlayn platformalarni shartnomaviy munosabatlar nuqtayi 

nazaridan tahlil qilib, barcha raqamli vositachilarni bir xil huquqiy model asosida baholash 

mumkin emasligini ta’kidlaydi. Uning tadqiqotida Uber misolida platformaning oddiy vositachi 

sifatidagi faoliyati bilan xizmatni tashkil etuvchi subyekt sifatidagi faoliyati o‘rtasidagi farq 

ko‘rsatilgan. Muallif Yevropada platformalarga nisbatan yagona huquqiy yondashuv zarurligi 

masalasini ham ko‘taradi.14 

Christian Twigg-Flesner esa onlayn vositachi platformalarni shartnomaviy boshqaruvning 

alohida shakli sifatida ko‘rib, platforma operatori foydalanuvchilarni boshqarish, platformada 

ishtirok etish shartlarini belgilash va nizolarni hal qilishda muhim rol o‘ynashini ta’kidlaydi. 

Uning fikricha, platformalardagi shartnomaviy arxitektura faqat foydalanuvchilar o‘rtasidagi 

munosabatlarni emas, balki platformaning o‘zini ham huquqiy tartibga solish masalasini yuzaga 

keltiradi.15 

O‘zbekistonda esa ushbu masala, avvalo, Fuqarolik kodeksi va elektron tijoratga oid 

maxsus qonunchilikning umumiy qoidalari asosida hal qilinadi. Biroq raqamli platformaning 

xizmat sifati, xizmat ko‘rsatuvchining harakatlari yoki iste’molchiga yetkazilgan zarar uchun 

qaysi hollarda mustaqil ravishda javob berishi kerakligi masalasida aniq va batafsil mezonlarning 

mavjud emasligi amaliy muammolarni keltirib chiqarishi mumkin. 

Shu sababli mazkur maqolada raqamli platformalarda xizmat ko‘rsatish shartnomalari 

bo‘yicha javobgarlikni taqsimlash masalasi xorijiy huquqiy doktrina va amaliyot hamda 

O‘zbekiston qonunchiligi asosida tahlil qilinadi. 

Asosiy qism 

1. Raqamli platformalarda javobgarlikning nazariy muammolari 

An’anaviy xizmat ko‘rsatish shartnomasida xizmatni kim ko‘rsatishi va majburiyatni kim 

bajarishi odatda aniq bo‘ladi. Raqamli platformalarda esa vaziyat biroz boshqacha. Iste’molchi 

 
13 Domurath, I. Platforms as contract partners: Uber and beyond // Maastricht Journal of European and Comparative Law. — 
2018. — Vol. 25, No. 5. — P. 565–581. 
https://journals.sagepub.com/doi/10.1177/1023263X18806485  
14 Carvalho, J. C. Online platforms: concept, role in the conclusion of contracts and current legal framework in Europe // 
Cuadernos de Derecho Transnacional. — 2020. — Vol. 12, No. 1. — P. 863–874. 
https://e-revistas.uc3m.es/index.php/CDT/en/article/view/5227  
15 Twigg-Flesner, C. Online Intermediary Platforms and English Contract Law // Intermediaries in Commercial Law / ed. by P. S. 
Davies, T. Cheng-Han. — Oxford: Hart Publishing, 2022. 
https://papers.ssrn.com/sol3/papers.cfm?abstract_id=4285657  

ko‘pincha xizmat ko‘rsatuvchi shaxsni emas, avvalo platformaning o‘zini ko‘radi va u orqali 

buyurtma beradi, to‘lovni amalga oshiradi hamda xizmat bo‘yicha ma’lumot oladi. 

Domurathning tadqiqotida aynan shu holat platformaning huquqiy maqomini aniqlashdagi 

asosiy muammolardan biri sifatida ko‘rsatiladi. Muallif Uber va boshqa platformalarga oid sud 

amaliyotini tahlil qilib, platformaning shartnomada o‘zini qanday nomlaganidan ko‘ra, uning 

xizmat ko‘rsatish jarayonidagi real ishtiroki muhimroq ekanini asoslaydi.16 

Bu fikrni Carvalho tadqiqoti ham to‘ldiradi. U onlayn platformalarning shartnomaviy rolini 

baholashda platformaning faqat “uchinchi shaxs” tomonidan xizmat ko‘rsatilayotganini 

ko‘rsatishi yetarli emasligini, platformaning o‘zi xizmatni qanday tashkil etayotganini ham 

hisobga olish kerakligini qayd etadi. 17 

Mening fikrimcha, bu yondashuv javobgarlik masalasini hal qilishda ham qo‘llanishi 

kerak. Ya’ni platformani avtomatik ravishda javobgar qilish ham, har qanday holatda uni 

javobgarlikdan chiqarib tashlash ham to‘g‘ri emas. Asosiy masala platformaning xizmat ko‘rsatish 

jarayonida qanday vakolatlarga ega ekanligini aniqlashdan iborat bo‘lishi kerak. 

2. Platformaning nazorat darajasi va javobgarlik o‘rtasidagi bog‘liqlik 

Platformaning javobgarligini aniqlashda eng muhim masalalardan biri uning xizmat 

ko‘rsatuvchi ustidan amalga oshiradigan nazoratidir. Domurath platformaning xizmat ko‘rsatishga 

nisbatan hal qiluvchi ta’sirini shartnoma tarafi sifatida baholash uchun muhim mezon sifatida 

ko‘rsatadi. Bunda narxni belgilash, xizmat shartlarini shakllantirish, to‘lovlarni boshqarish va 

xizmat ko‘rsatuvchilar faoliyatini nazorat qilish kabi omillar ahamiyat kasb etadi. 

Yevropa Komissiyasining onlayn platformalar va ularning professional foydalanuvchilari 

o‘rtasidagi shartnomaviy munosabatlarga bag‘ishlangan tadqiqotida ham platformalarning 

shartlari, platforma tomonidan qo‘llanadigan shartnomaviy amaliyotlar va ushbu amaliyotlarning 

platforma foydalanuvchilariga ta’siri batafsil o‘rganilgan. Tadqiqot 33 davlatning huquqiy 

tizimlarini qamrab olgan va platforma shartlarida adolatsiz bo‘lishi mumkin bo‘lgan qoidalarni 

aniqlashga ham e’tibor qaratgan.18 

Twigg-Flesnerning yondashuvida esa platforma operatorining foydalanuvchilar ustidan 

boshqaruv funksiyasi alohida ahamiyatga ega. Muallif platformalarning shartnomaviy 

arxitekturasi foydalanuvchilarning platformada ishtirok etish shartlarini belgilash bilan birga, 

 
16 Domurath, I. Platforms as contract partners: Uber and beyond // Maastricht Journal of European and Comparative Law. — 
2018. — Vol. 25, No. 5. — P. 565–581. 
https://journals.sagepub.com/doi/10.1177/1023263X18806485  
17 Carvalho, J. C. Online platforms: concept, role in the conclusion of contracts and current legal framework in Europe // 
Cuadernos de Derecho Transnacional. — 2020. — Vol. 12, No. 1. — P. 863–874. 
https://e-revistas.uc3m.es/index.php/CDT/en/article/view/5227  
 
18 European Commission. Study on contractual relations between online platforms and their professional users. — 2018. 
https://digital-strategy.ec.europa.eu/en/library/study-contractual-relations-between-online-platforms-and-their-professional-users  

nizolarni boshqarish va platformadagi munosabatlarni tartibga solish vositasiga aylanganini 

ko‘rsatadi.19 

Mening fikrimcha, shu yerda javobgarlik bilan nazorat o‘rtasidagi mutanosiblik prinsipini 

qo‘llash mumkin. Platformaning nazorati qanchalik kuchli bo‘lsa, uning xizmat bilan bog‘liq 

javobgarligi ham shunchalik yuqori bo‘lishi kerak. Masalan, platforma xizmat narxini o‘zi 

belgilasa, xizmat ko‘rsatuvchini tanlasa va uning faoliyatini bloklash yoki cheklash huquqiga ega 

bo‘lsa, platformaning “men faqat vositachiman” degan pozitsiyasini mutlaq qabul qilish asosli 

bo‘lmaydi. 

3. O‘zbekiston qonunchiligida majburiyatlarni buzganlik uchun javobgarlik 

O‘zbekiston Respublikasi Fuqarolik kodeksining 333-moddasida majburiyatlarni 

bajarmaganlik yoki lozim darajada bajarmaganlik uchun javobgarlikning umumiy qoidalari 

belgilangan. Unga ko‘ra, qarzdor aybi mavjud bo‘lgan taqdirda majburiyatni bajarmaganligi yoki 

lozim darajada bajarmaganligi uchun javob beradi, agar qonunchilik yoki shartnomada boshqacha 

qoida nazarda tutilmagan bo‘lsa.20 

Raqamli platformalarga nisbatan ushbu normani qo‘llashda esa birinchi navbatda 

platformaning o‘z zimmasiga olgan majburiyatlarini aniqlash kerak. Chunki platforma faqat texnik 

vositachi sifatida faoliyat yuritib, xizmatning o‘zini ko‘rsatmasa, xizmatdagi kamchilik uchun 

bevosita javobgarlikni unga yuklash har doim ham asosli bo‘lmaydi. 

Aksincha, platforma iste’molchi oldida xizmatni tashkil qilish, buyurtmani qabul qilish, 

to‘lovni amalga oshirish yoki xizmat sifatini nazorat qilish kabi majburiyatlarni o‘z zimmasiga 

olgan bo‘lsa, uning ushbu majburiyatlarni bajarmaganligi Fuqarolik kodeksining umumiy 

javobgarlik qoidalari asosida baholanishi mumkin. 

Mening fikrimcha, bu masalada qonunchilikdagi “platforma” va “xizmat ko‘rsatuvchi” 

tushunchalarini faqat texnik vazifalar orqali ajratish yetarli emas. Platformaning shartnoma 

bo‘yicha o‘z zimmasiga olgan vazifalari ham alohida mezon sifatida olinishi kerak. 

4. Elektron tijoratda platformaning huquqiy o‘rni 

O‘zbekiston Respublikasining “Elektron tijorat to‘g‘risida”gi Qonuni elektron shaklda 

tuziladigan shartnomalar va elektron tijorat ishtirokchilari o‘rtasidagi munosabatlarning umumiy 

huquqiy asosini belgilaydi. Qonunda elektron tijoratda oferta, aksept, elektron hujjatlar va 

to‘lovlar bilan bog‘liq masalalar tartibga solingan.21 

 
19 Regulation (EU) 2019/1150 of the European Parliament and of the Council of 20 June 2019 on promoting fairness and 
transparency for business users of online intermediation services. 
https://eur-lex.europa.eu/eli/reg/2019/1150/oj  
20 O‘zbekiston Respublikasining Fuqarolik kodeksi. — LexUZ. 
https://lex.uz/uz/docs/-111189  
21 O‘zbekiston Respublikasining 2022-yil 29-sentabrdagi O‘RQ-792-son “Elektron tijorat to‘g‘risida”gi Qonuni. — LexUZ. 
https://lex.uz/uz/docs/-6213382  

Bu yondashuv bevosita platformani xizmat ko‘rsatish shartnomasining tarafi deb e’lon 

qilmaydi. Lekin platformaning shartnomaviy munosabatlardagi kuchi va foydalanuvchi ustidan 

amalga oshiradigan nazorati huquqiy tartibga solishning mustaqil obyekti bo‘lishi mumkinligini 

ko‘rsatadi. 

Mening fikrimcha, O‘zbekiston uchun ham aynan shu yondashuv foydali. Ya’ni 

platformaning javobgarligini faqat “platforma xizmat ko‘rsatadimi yoki yo‘qmi?” degan savol 

bilan cheklamasdan, uning foydalanuvchi va xizmat ko‘rsatuvchi ustidan qanday shartnomaviy 

vakolatlarga ega ekanligini ham hisobga olish kerak. 

5. Iste’molchining platformaga nisbatan asosli ishonchi 

Raqamli platformalarda javobgarlik masalasining yana bir muhim jihati iste’molchining 

platformani qanday qabul qilishidir. Iste’molchi ko‘pincha xizmat ko‘rsatuvchi shaxsning 

shartnomaviy maqomini chuqur tekshirmaydi. U platformaga kiradi, xizmatni tanlaydi, buyurtma 

beradi, to‘lovni amalga oshiradi va muammo yuzaga kelganda platformaning o‘ziga murojaat 

qiladi. 

Domurath iste’molchilar huquqi doirasidagi vositachilar masalasini ham aynan shu nuqtayi 

nazardan tahlil qiladi. Muallif platformaning iste’molchida uning xizmatning haqiqiy 

ta’minotchisi ekanligi to‘g‘risida asosli tasavvur uyg‘otishi platformaning huquqiy rolini 

baholashda muhim bo‘lishi mumkinligini ko‘rsatadi. 

Carvalho ham platformalarning shartnoma tuzilishidagi rolini alohida baholash zarurligini 

ko‘rsatib, barcha platformalarni bir xil vositachi modeli ostida ko‘rish mumkin emasligini 

asoslaydi. 

Mening fikrimcha, iste’molchi uchun platformaning huquqiy maqomi oldindan aniq 

bo‘lishi kerak. Agar platforma faqat vositachi bo‘lsa, bu holat iste’molchiga tushunarli tarzda 

ko‘rsatilishi, xizmatni kim ko‘rsatayotgani va xizmat sifati uchun kim javob berishi aniq bayon 

qilinishi lozim. Agar platforma esa xizmatni amalda o‘zi tashkil etsa va uning muhim shartlarini 

belgilasa, faqat standart shartlarda “biz vositachimiz” deb yozish platformaning real rolini 

yashirish vositasiga aylanmasligi kerak. 

6. Javobgarlikni aniqlash uchun taklif etilayotgan mezonlar 

Yuqoridagi ilmiy qarashlar va xorijiy tajribadan kelib chiqib, raqamli platformaning xizmat 

ko‘rsatish bilan bog‘liq javobgarligini aniqlashda bir nechta mezondan foydalanish mumkin. 

Birinchi mezon — narx ustidan nazorat. Platforma xizmat narxini o‘zi belgilasa yoki 

uning shakllanishiga hal qiluvchi ta’sir ko‘rsatsa, uning xizmatdagi roli oddiy texnik 

vositachilikdan kengroq bo‘ladi. Domurath ham platformaning narxni belgilashini platformaning 

real ta’sirini aniqlashda muhim omillardan biri sifatida ko‘rib chiqadi. 

Ikkinchi mezon — to‘lovlarni boshqarish. Mijoz to‘lovni platformaga amalga oshirsa va 

platforma ushbu mablag‘larni xizmat ko‘rsatuvchiga keyinchalik o‘tkazsa, platformaning 

shartnomaviy jarayondagi ishtiroki kuchayadi. 

Uchinchi mezon — xizmat ko‘rsatuvchi faoliyatini nazorat qilish. Reyting, bloklash, 

akkauntni cheklash yoki platformadan chiqarib tashlash imkoniyati platformaning xizmat 

ko‘rsatuvchi ustidan ma’lum darajada boshqaruvga ega ekanligini ko‘rsatishi mumkin. Bu masala 

Twigg-Flesner tadqiqotidagi platformaning foydalanuvchilarni boshqarish funksiyasi bilan ham 

bog‘lanadi. 

To‘rtinchi mezon — xizmat shartlarini belgilash. Agar xizmat ko‘rsatuvchi 

platformaning oldindan belgilangan shartlariga rioya qilishi shart bo‘lsa va ularni mustaqil 

ravishda o‘zgartira olmasa, platformaning shartnomaviy ta’siri kuchliroq hisoblanishi mumkin. 

Beshinchi mezon — iste’molchining asosli tasavvuri. Agar platformaning reklama, 

interfeys va shartnoma tuzish mexanizmi iste’molchida xizmatni platformaning o‘zi taqdim 

etayotgani haqida asosli tasavvur uyg‘otsa, bu holat ham javobgarlikni aniqlashda e’tiborga 

olinishi lozim. 

Mening fikrimcha, ushbu mezonlarning barchasi birgalikda mavjud bo‘lishi shart emas. 

Eng to‘g‘ri yondashuv — har bir konkret holatda platformaning real faoliyatini kompleks 

baholashdir. Shunda bir tomondan haqiqiy vositachi bo‘lgan platformalarga ortiqcha javobgarlik 

yuklanmaydi, ikkinchi tomondan esa xizmat ko‘rsatish jarayonini amalda boshqarib turgan 

platformaning javobgarlikdan butunlay chetda qolishiga yo‘l qo‘yilmaydi. 

Xulosa 

Raqamli platformalarda xizmat ko‘rsatish shartnomalari bo‘yicha javobgarlikni aniqlash 

an’anaviy shartnomaviy munosabatlarga nisbatan murakkabroqdir. Buning asosiy sababi 

platformaning bir vaqtning o‘zida texnik vositachi, shartnoma tuzilishini tashkil etuvchi subyekt, 

to‘lov operatori va ayrim hollarda xizmat ko‘rsatish jarayonini nazorat qiluvchi subyekt sifatida 

faoliyat yuritishidir. 

Xorijiy ilmiy adabiyotlarni o‘rganish shuni ko‘rsatadiki, platformaning huquqiy maqomini 

aniqlashda yagona mezon mavjud emas. Domurath platformaning xizmatga nisbatan hal qiluvchi 

ta’siri yoki nazoratini asosiy mezon sifatida ko‘rsa, Carvalho platformalarning turli biznes 

modellarini hisobga olish zarurligini ko‘rsatadi. Twigg-Flesner esa platformalarning shartnomaviy 

boshqaruvdagi rolini alohida ta’kidlaydi. Yevropa Komissiyasining tadqiqotlari esa 

platformalarning shartnomaviy shartlari va ularning foydalanuvchilarga ta’sirini alohida tartibga 

solish zarurligini ko‘rsatmoqda. 

O‘zbekiston qonunchiligida majburiyatlarni bajarmaganlik uchun javobgarlikning umumiy 

qoidalari mavjud bo‘lsa-da, raqamli platformalarning o‘ziga xos faoliyatidan kelib chiqadigan 

javobgarlik masalalari yetarlicha aniqlashtirilmagan. Shu sababli Fuqarolik kodeksining umumiy 

normalarini raqamli platformalarning real faoliyatiga mos ravishda qo‘llash masalasi dolzarb 

bo‘lib qolmoqda. 

Mening fikrimcha, O‘zbekiston qonunchiligida raqamli platformalarning 

javobgarligini belgilashda alohida “nazorat va ta’sir mezoni”ni shakllantirish maqsadga 

muvofiq. Bunda platformaning narxni belgilashi, to‘lovlarni boshqarishi, xizmat shartlarini 

belgilashi, xizmat ko‘rsatuvchini nazorat qilishi va iste’molchida xizmat platformaning o‘zi 

tomonidan ko‘rsatilayotgani haqida asosli tasavvur uyg‘otishi kabi holatlar hisobga olinishi kerak. 

Bunday yondashuv platformani har qanday holatda xizmat ko‘rsatuvchi bilan 

tenglashtirishni anglatmaydi. Aksincha, platformaning javobgarligi uning xizmat ko‘rsatish 

jarayonidagi real ishtiroki va nazorat darajasiga mutanosib bo‘lishi kerak. Bu esa raqamli 

iqtisodiyotning rivojlanishiga to‘sqinlik qilmagan holda iste’molchilarning huquqlarini yanada 

samarali himoya qilish imkonini beradi. 

Shunday qilib, raqamli platformalarda javobgarlikni taqsimlashning asosiy tamoyili 

sifatida “platformaning nomi emas, uning amaldagi funksiyasi va nazorat darajasi”ga e’tibor 

qaratish taklif etiladi. Mazkur yondashuv O‘zbekiston fuqarolik huquqida raqamli platformalar 

faoliyatini yanada aniqroq tartibga solish uchun nazariy va amaliy asos bo‘lib xizmat qilishi 

mumkin. 

